
LITERATURA. III. Joseba Jaka literatur bekan saritua, Sus aren bilduman argitaratu dute 

Pablo Sastre: 
«Minik ez balitz 
bezala saiatu naiz 
idazten» 
Etorkinen egoera alferrikako dramatismorik 
gabe jorratu du 'Leuropa' eleberrian 

Ainhoa Oiartzabal I DONOSTIA 

Muturreko bi punturen artean 
gertatzen da Pablo Sastre 
(1958 , Madril) idazlearen Leu
rope azken eleberria (Susaren 
narratiba bilduma): Afrika eta 
Europaren artean, Maroko eta 
Andoain bitartean. Herrialde 
txiroenetatik aberatsenetarako 
exodoaz, emigrazioaz ari baita. 
Gai «gogorra, gordina, zakarra, 
dramatikoa eta tragikoa», atzo 
Juan Luis Zabala idazleak Sas
treren liburuaren aurkezpene
an esan zuenez. Gaur egungo 
munduan jazotzen den egoera 
hori, ordea, «egiari ihes egin 
gabe baina alferrikako espantu
rik gabe eta pedagogia patema
listarik gabe», goxotasunez tra
tatzen omen du. 

Horrek eman dio aukera 
Pablo Sastreri etorkinen errea
litate «mingarrira» gerturatze
ko; «Minik ez balitz bezala saia
tu bainaiz errealitate horri 
heltzen», adierazi zuen atzoko 
agerraldian idazleak berak. 
Modu horretara irakurleak ere 
gaiari errazago helduko diola 
deritzo. 

Badaki, ordea, min hori bada
goela, eta sentitu egiten du, gai
nera: «Alde batetik, han direla
rik Europara etorri nahi duen 
jendeak etorri nahi izanaren 
mina du. Gero, bertan diren 
beste askok etorri izanaren 
mina dute. Haien mina nire 
mina ere bada». «Emigratu ez 
duen emigrantea» dela esanez 
laburbildu zuen bere sentimen
dua. 

Narratzailearen begirada 
zintzoa 
Minik ez den espazio batean 
mugitzen dira Leuropa-ko 
bidaiaren gidari Tximi eta Saki 
eleberriko protagonistak. 
Esklabotasuna gauza arrunta 
da espazio horretan. Zabalak 
argitu zuen espazio hori Tximi 
narratzailearekin sortu duela 
Pablo Sastrek: «Narraitzailea
ren begirada da gakoa. Begira
da hori da liburuko azerturik 
handiena». Pertsonaia sinplea, 
inozoa da Tximi, «motxamarra 
dela aitortzen duen mutiko 

Gaia: Andoaingo bi gaztek kamioiz 
egindako bidaldi bat kontatzen du 
eleberriak. Lurralde arrotzetan barrena 
egiten dute bidaia, ingirarik gabeko 
tratularien artean. 

bat». Haren begiradak badu 
enkantu berezi bat, lilura berezi 
bat, «zintzotasunaren lilura». 
Modu horretara ikusten du 
begien aurrean ageri zaion 
errealitate gordina eta tragi
koa. 

Tximiren kontrakoa eta 
haren osagarria da Saki 
kamioilaria, narratzailearekin 
batera liburuko bikote protago
nista osatzen duen Andoaingo 
gaztea. Hark proposatuta joan
go da Tximi Andoaindik Maro
kora legez kanpo eta Polizia 
ohartu gabe etorkinak ekartze
ra. Tximik kanpora irteteko ilu
sioak eraginda eta besteak 
dirua egiteko irrikak bultzatuta 
egingo dute bidaia, eta biek 
jasan beharko dituzte bidean 
agertuko zaizkien gorabeherak. 

Bikotearen abentura horiek 
hizkera bereziarekin kontatu 
ditu Sastrek, Tximi narratzaile
aren ahotik. Euskara batutik 
abiatuta ahozkotasun batera 
gerturatzen baita. Zabalaren 
ustez, ez da izan errazkeria: 
«Tximiren pertsonaia osatzen 
laguntzen du ariketa horrek». 
Sastrek gaineratu zuenez, ira
kurleak senti dezakeen mina 
arintzera etor daiteke hizkera
ren hautua. «Bestalde», jarraitu 
zuen, «Andoain bezalako he
rrietan euskaraz egiten duten 
gazteen artean badira eskolatik 
pasatu eta euskaraz egiteko 
hautua egin dutenak. Eta badi
ra oraindik gazte gutxi batzuk 
ere, bazterreko ak, euskara be
rezkoa dutenak». Azken horie
takoa da Tximi. 

Narratzailearen kontakizu-

Pablo Sastre, Leuropa azken eleberriaren ale bat eskuetan duela. 

PABLO SASTRE JUAN LUIS ZABALA 
Idazlea 

«Kontakizun bat egiteko 
premia bat nuen. Eta 
behar horretara moldatu 
ditut bitartekoak, hizkera 
eta egitura» 

nean elkarrizketa asko dauden 
arren, ez ditu zeinu ekin marka
tu; jario etengabean idatzi ditu. 
Jario horren iturburua gazteen 
bidaia eta haien bizipenak izan 
arren, eleberria ez duela berezi
ki irakurle gazteentzat idatzi ze
haztu zuen atzokoan Pablo Sas
trek. 

Nobela biribila 
Gaiaren gogortasunak eta gaur
kotasunak ez dio itzalik egin 
eleberriari; aitzitik, Sastre ele
berriari garrantzia ematen saia
tu da, Juan Luis Zabalaren abu
ruz, «eta handik azaldu du erre
alitatea. Etorkinen munduan 
oso ongi baina erakustaldirik 
egin gabe sartzen du irakurlea». 
Informazio hori munduan ze
har eginiko bidaiek eta han-he
men aurkitu dituen liburuek 
eman omen diote. 

Hala, Zabalak azpimarratu 
zuenez, gaurkotasun handiko 
gai bati heltzen dion nobela au
sart eta interesgarri bat baino 
gehiago da Leuropa: «Nobelista 

Idazlea 

«Narratzailearen 
begirada da 
kontakizunaren gakoa. 
Begirada hori da liburuko 
azerturik handiena» 

baten lana egin du Pablok, eta 
hori nobela eder batean boro
biltzen jakin du». 

Sastrek ez du sumatu bere au
rreko lanetatik Leuropa-ra jauzi 
kualitatiborik egin duenik, «bai
na liburua irakurri dutenek 
baietz diote». «Nik kontakizun 
bat egiteko premia bat nuen. 
Eta behar horretara moldatu di
tut bitartekoak, hizkera eta egi
tura». 

Bi idazleekin batera, liburua 
koedizioan kaleratu duten Susa 
argitaletxeko ordezkari Gorka 
Arrese eta Euskalgintza Elkar
lan Fundazioko Mikel Arrizaba
laga izan ziren atzo Donostiako 
Bilintx megadendan Leuropa li
buruaren aurkezpenean. Hain 
zuzen, eleberriak III. Joseba 
Jaka Literatur Bekako saria jaso 
zuen iazko ekitaldian. Horietaz 
gainera, Harkaitz Cano, Aritz 
Gorrotxategi eta Joxemari Ca
rrere idazleak, Eva Forest edi
tore, idazle eta Pablo Sastreren 
ama eta beste hainbat lagun bil
du ziren agerraldian. 

